
Lakin, 1969-cu ildə 
Azərbaycana rəhbər seçiləndən 
sonra ulu öndər Şuşanı abad-
laşdırmaq, şəhərin başına 
gətirilən müsibətlərin izlərini 
ləğv etmək, dağıdılmış, yan-
dırılmış evlərin bərpasına nail 
olmaq, eyni zamanda, tarixi 
abidələri qoruyub saxlamaq və 
böyük bir muzeyə çevirmək üçün 
əhəmiyyətli işlər görmüşdür. 
1970-ci illərdə ermənilər Dağlıq 
Qarabağ məsələsini yenidən 
ortaya atsalar da, onların bu 
istəklərinin qarşısı qətiyyətlə alın-
mışdı. Bu dövrdə Heydər Əliyevin 
fəaliyyətinin mühüm əhəmiyyət 
daşıyan istiqamətlərindən biri 
Dağlıq Qarabağda milli ruhun 
oyadılması olmuşdur. Ümummilli 
lider bu istiqamətdə sistemli və 
məqsədyönlü şəkildə fəaliyyət 
göstərirdi. Hər şeydən əvvəl, 
Qarabağ tarixini, mədəniyyətini, 
incəsənətini, iqtisadi inkişafını 
mükəmməl bilən ulu öndər bu 
məsələyə çox həssaslıqla ya-
naşırdı. Azərbaycanın qədim 
mədəniyyət mərkəzi kimi Şuşa 
şəhərinin tarixi keçmişini yaxşı 
bilən Heydər Əliyev şəhərə çox 
böyük qayğı göstərərək onun 
inkişafına çalışırdı. Eyni zamanda, 
ümummilli lider Şuşaya adi bir 
şəhər deyil, zəngin tarixi abidə, 
Azərbaycan xalqının qəhrəmanlıq 
rəmzi kimi baxırdı. 

1970-ci illərin ikinci yarısın-
da Heydər Əliyevin bilavasitə 
təşəbbüsü və rəhbərliyi ilə Şuşa 
şəhərinin inkişaf etdirilməsi 
məqsədilə bir neçə xüsusi qərar 
qəbul edilmişdi. Həmin qərarlara 
uyğun olaraq şəhərin keçmişdə 
tikilmiş binaları, tarixi abidələri 
bərpa edilmiş, yeni çoxmərtəbəli 
yaşayış binaları, böyük meh-
manxana kompleksləri, ayrı-ayrı 
inzibati binalar tikilmişdi. Eyni 
zamanda, Şuşanın statusu 
qaldırılaraq ümumittifaq səviyyəli 
kurort şəhərinə çevrildi. Heç 
şübhəsiz ki, həmin qərarların 
yerinə yetirilməsinin çox böyük 
tarixi əhəmiyyəti var idi. Şəhərdə 
azərbaycanlılar üçün əlavə iş 
yerləri açılmış, həyat səviyyəsi 
yaxşılaşdırılmışdı. Eyni zaman-
da, SSRİ-nin müxtəlif yerlərindən 
Şuşaya istirahətə gələnlər 
Azərbaycanın tarixi, mədəniyyəti 
və incəsənəti ilə yaxından tanış 
olurdular. Qeyd etmək lazımdır 
ki, 1920-ci ildən 1970-ci ilə qədər 
Şuşada heç vaxt belə genişmiq-
yaslı tikinti işləri aparılmamışdı. 
Şəhərdəki “Qala divarları”nın 
və “Gəncə qapısı”nın bərpasına 
təkcə 1975-ci ildə 25 min ma-
nat xərclənmişdi. Azərbaycanın 

mədəniyyət, incəsənət və elm 
xadimlərinin, o cümlədən XIX 
əsrin görkəmli ədibi Qasım 
bəy Zakirin məzarı qaydaya 
 salınmışdı.

1979-cu il yanvarın 12-də “Ağ-
dam–Xankəndi” dəmiryolu çəkildi 
və ümummilli liderin özünün iştira-
kı ilə istifadəyə verildi. Nəticədə, 
dəmir yolu xəttinin işə düşməsi ilə 
muxtar vilayətin iqtisadi cəhətdən 
respublikanın digər rayonları ilə 
daha sıx əlaqəsi yaradıldı. Bu, 
Heydər Əliyevin Qarabağın dağlıq 
və aran hissələrinin, Azərbaycanın 
digər rayonlarının təsərrüfat 
və iqtisadi cəhətdən daha çox 

birləşdirilməsi baxımından strateji 
addımı və böyük tarixi xidməti idi. 
Dəmir yolu xəttinin açıldığı gün 
Şuşaya gedən ümummilli lider 
şəhərdə Azərbaycan xalqının tarixi 
abidələrinin qorunmasına xüsusi 
qayğı göstərilməsi barədə konkret 
göstəriş vermişdi. 

Ümummilli lider, eyni zamanda, 
Şuşada aparılan tikinti-quruculuq 
işləri ilə də yaxından maraqlan-
mış, Azərbaycan poeziyasının 
klassikləri M.P.Vaqifin və Xur-
şudbanu Natəvanın yaşayıb 
yaratdığı yerlərlə tanış olmuşdu. 
Şuşa rayonunun rəhbərləri ilə 
keçirdiyi görüşdə ümummilli 
lider tövsiyə edərək demişdi: “...
Şuşa abidələr şəhəridir. Diyarın 
zəngin tarixi ilə bağlı olan hər şeyi 
qorumaq, qədim tikintiləri bərpa 
etmək lazımdır”. Heydər Əliyevin 
bilavasitə səyləri nəticəsində, az 
sonra -- 1977-ci ilin avqust ayında 

Azərbaycan SSR Nazirlər Soveti 
Şuşa şəhərini tarix-memarlıq qoru-
ğu elan edən qərar qəbul etmişdi. 

Heydər Əliyevin göstərişi ilə 
o dövrdə Dağlıq Qarabağda, 
xüsusilə Şuşada yaşamış digər 
elm və mədəniyyət xadimlərinin 
də xatirəsi əbədiləşdirildi. 1982-
ci il avqustun 2-də Şuşada şairə 
Xurşidbanu Natəvana abidə 
qoyuldu. Nəticədə, məhz ümum-
milli liderin Azərbaycana rəhbərlik 
etdiyi illərdə Şuşa şəhərinin və 
Dağlıq Qarabağın azərbaycanlılar 
yaşayan digər məntəqələrinin 
siması əsaslı şəkildə dəyişdi, yeni 
iş yerləri açıldı, yerli əhalinin milli 
ruhu daha da yüksəldi.

1987-ci il oktyabrın 21-də 
ümummilli lider Sov.İKP ple-
numunda vəzifəsindən azad 
edildikdən bir neçə gün sonra Mi-
xail Qorbaçovun iqtisadi məsələlər 
üzrə müşaviri Abel Aqanbek-
yan Parisdə “İnterkontinental” 

hotelində müsahibəsində DQMV-
nin Ermənistana birləşdirilməsinin 
iqtisadi cəhətdən daha sərfəli 
olacağını və bu məsələ üzərində 
xüsusi komissiyanın işlədiyini 
bəyan edərək Dağlıq Qarabağın 
Ermənistana birləşdirilməsi ideya-
sını irəli sürdü.

XX əsrin 80-ci illərinin sonunda 
SSRİ rəhbərlərinin Azərbaycan 
torpaqlarına açıq-aşkar təcavüz 
edən ermənilərə himayədarlıq 
etməsi üzündən hadisələr 
getdikcə daha da mürəkkəbləşdi 
və Ermənistan Respublikası 
Azərbaycan ərazilərinə hərbi 
qüvvə göndərərək açıq təcavüzə 
başladı. Belə ki, 1989-cu il av-
qustun 13-də ermənilər Şuşaya 
gələn su kəmərini partlatdılar. Ayın 
17-də Əskəranda Şuşa–Ağdam 
marşrutu üzrə işləyən avtobusa 
ermənilərin hücumu, avqus-
tun 28-də isə Şuşadan Bakıya, 
Ağdama və respublikanın digər 

rayonlarına gedən 9 avtobus və 
1 yük maşın karvanının atəşə 
tutulması nəticəsində 20-yə qədər 
adam yaralandı. Oktyabrın axırı 
və noyabrın əvvəllərində isə Şuşa 
yaxınlığında Ağa körpüsünün 
ermənilər tərəfindən partladıl-
ması nəticəsində Şuşanın ətraf 
rayonlarla əlaqəsi kəsildi və şəhər 
blokada vəziyyətinə düşdü.

Qarabağın dağlıq hissəsində 
yerləşdirilmiş Ermənistan silah-
lı qüvvələrinin bölmələri digər 
erməni terrorçu dəstələri ilə 
birlikdə Azərbaycan Respublika-
sının ərazisində növbəti cinayət 
törədərək, yuxarı Qarabağda 
azərbaycanlıların yaşadığı 
sonuncu yaşayış məntəqəsi 
olan Şuşa şəhərini işğal etdilər. 
Şuşanın belə qısa müddətdə 
süqut etməsinin əsas səbəbi 
şəhərin müdafiə qabiliyyətinin 
zəif olması idi. Ermənilərin öz 
məlumatlarına görə Şuşaya hü-
cumda 100-ə qədər zirehli maşın 
və tank, 11 min nəfər canlı qüvvə 
iştirak etmişdi. Ermənilər tərəfində 
xaricdən gətirilmiş muzdlular da 
döyüşürdülər.

Nəticədə, 289 kvadratkilometr 
ərazisi, 24 min nəfər əhalisi, 1 
şəhər və 30 kənddən ibarət olan 
Şuşa rayonu Ermənistan silahlı 
qüvvələri tərəfindən işğal edildi. 
Şuşa uğrunda döyüşlərdə 195 
nəfər şəhid oldu, 165 nəfər yara-
landı, 58 nəfər isə itkin düşdü.

Ermənistan silahlı qüvvələrinin 
təcavüzü nəticəsində Şuşanın 
25 məktəbi, 31 kitabxanası, 20 
səhiyyə müəssisəsi, 17 klubu, 8 
mədəniyyət evi, 4 texnikumu, 2 
institut filialı, 7 uşaq bağçası, 4 ki-
noteatrı, 5 mədəniyyət və istirahət 
parkı, 2 sanatoriya, turist bazası, 
2 mehmanxana, Azərbaycan 
Xalçası Dövlət Muzeyinin filialı, 
Şuşa Dövlət Dram Teatrı, Şuşa 
Televiziyası, Şərq musiqi alətləri 
fabriki, Dövlət Rəsm Qalereyası, 

Uşaq sağlamlıq məktəbi talan 
edilmiş, yandırılmış və dağıdılmış-
dır. Bütün bunlarla yanaşı, işğala 
qədər Şuşada memarlıq abidəsi 
sayılan 170-dən çox yaşayış 
binası və 160-dək mədəniyyət və 
tarixi abidələr də erməni vandalları 
tərəfindən dağıdılmış, məbədgah 
və məscidlər təhqirlərə məruz 
qalmış, çox sayda nadir əlyazma 
nümunələri məhv edilmişdir.

Bunların içərisində son tunc 
və ilk dəmir dövrü abidəsi sayılan 
Şuşa və Şuşakənd daş qutusu 
qəbirləri, daş dövrü abidəsi olan 
Şuşa mağara düşərgəsi, XVIII 
əsrə dair Şuşa qalasının divar-
ları, Gəncə qapısı, Pənah xanın 
sarayı və kitabxanası, İbrahim 
xanın bürcü və qəsri, Xan sara-
yı və karvansaray, Molla Pənah 
Vaqifin mədrəsəsi və türbəsi, 
Yuxarı məscid mədrəsəsi, Hacı-
qulların malikanəsi, İkimərtəbəli 
karvansaray, Mehmandarovların 
malikanə kompleksi, Gövhər 
ağa, Xoca Mərcanlı, Hacı Ab-
bas, Mərdinli, Saatlı, Köçərli 
məscidləri, Xurşidbanu Natəvanın 
evi və bulağı, Ə.B. Haqverdiye-
vin, Q.B.Zakirin, M.M.Nəvvabın, 
S.S.Axundovun, N.B.Vəzirovun, 
Y.V.Çəmənzəminlinin evləri, Ma-
may bəyin evi, məscidi və bulağı, 
Behbudovların, Fərəməzovların, 
Zöhrabbəyovun, Bəhmən Mirzənin 
evləri, Üzeyir bəy Hacıbəylinin, 
Bülbülün ev muzeyləri, Xan 
Şuşinskinin, Tarzən Sadıqcanın 
evləri, “Realni” məktəbinin binası, 
Qız məktəbi, Şirinsu hamamı, 
Meydan bulağı, İsa bulağı və s. ta-
rixi mədəniyyət nümunələri erməni 
işğalçıları tərəfindən talan edilmiş 
və dağıdılmışdır. 

1993-cü ildən başlayaraq, doğ-
ma ocaqlarından didərgin salınmış 
bir milyonadək qaçqın və məcburi 
köçkünün bütün qayğıları və 
problemləri Azərbaycan dövlətinin 
gündəlik fəaliyyətinə çevrilmişdir. 

Bununla yanaşı, ümummilli lideri-
miz Heydər Əliyev 1996-cı il ma-
yın 6-da Prezident sarayında Şuşa 
və Laçın rayonlarının ictimaiyyəti 
ilə görüşdə Şuşanın, ümumiyyətlə. 
Qarabağın Azərbaycan üçün 
müstəsna əhəmiyyətli olduğu-
nu bildirərək demişdir: “...Şuşa 
Azərbaycanın ən əziz və böyük 
tarixi olan bir guşəsidir. Şuşanı ya-
radanlar, Şuşa şəhərini quranlar, 
Şuşa qalasını tikənlər Azərbaycan 
torpağının sahibləri olublar və 
Qarabağda Azərbaycan torpağının 
daim qorunması, saxlanması üçün 
Şuşa şəhərini, qalasını yaradıb-
lar. Bu, Azərbaycan xalqının, 
əcdadlarımızın yaratdığı böyük 
abidədir, təkcə şəhər deyil, böyük 
bir tarixi abidədir. Bu şəhərdə, 
onun ətrafında Azərbaycan 
xalqının bir neçə əsrlik tarixə 
mailk böyük mədəniyyəti, mədəni 
irsi, qəhrəmanlıq nümunələri 
yaranıbdır. Şuşa təkcə şuşalılar 
üçün yox, bütün azərbaycanlılar 
üçün, vətənini, millətini sevən hər 
bir vətəndaşımız üçün əziz bir 
şəhərdir, əziz bir torpaqdır, əziz bir 
qaladır, əziz bir abidədir”.

Bir vaxtlar “Kiçik Paris”, “Qaf-
qazın sənət məbədi”, “Azərbaycan 
musiqisinin beşiyi” və “Şərqin 
konservatoriyası” adlandırılan, bir 
sıra görkəmli xadimlərin vətəni, 
eləcə də Azərbaycanın tarixi 
mədəniyyət mərkəzi və Qarabağın 
tacı olan Şuşa şəhəri Ermənistan 
silahlı qüvvələrin işğalı altındadır. 
Şuşanın abidələr şəhəri olduğunu 
söyləyən ümummilli lider Heydər 
Əliyev onun Azərbaycan üçün 
müstəsna əhəmiyyətini yüksək 
qiymətləndirərək bildirmişdir ki, 
“Şuşasız Qarabağ, Qarabağsız 
isə, ümumiyyətlə, Azərbaycan 
yoxdur”.

Ümummili liderimiz Heydər 
Əliyevin siyasi kursunu uğurla 
davam etdirərək Ermənistan–
Azərbaycan münaqişəsinin nizama 
salınmasına xüsusi diqqət yetirən 
cənab Prezident İlham Əliyev bu 
məsələdə yalnız respublikamızın 
milli və dövlətçilik maraqlarını daim 
üstün tutduğunu nümayiş etdirmiş-
dir. Dövlət başçısı İlham Əliyev bu 
gün danışıqlar masası üzərində 
işğal edilmiş bütün Azərbaycan tor-
paqlarının azad edilməsi və məcburi 
köçkünlərin öz doğma ev-eşiklərinə 
qaytarılması məsələlərinin möv-
cudluğunu bildirmişdir. Bununla 
yanaşı, Ermənistanın danışıqlar 
prosesini süni şəkildə uzatdığını və 
bu taktikanın heç bir perspektivinin 
olmadığını söyləyən Azərbaycan 
Prezidenti İlham Əliyev nə bu gün, 
nə on il, nə də yüz il sonra Dağlıq 
Qarabağın müstəqil olmayacağını 
vurğulamışdır. Dövlət başçısı cənab 
İlham Əliyev bəyan etmişdir ki, 
“Dağlıq Qarabağın azərbaycanlı 
əhalisi oraya, o cümlədən Şuşaya 
qayıtdıqdan sonra status məsələsi 
müzakirə oluna bilər. Heç şübhəsiz 
ki, bütün bunlar Azərbaycanın 
ərazi bütövlüyü çərçivəsində həllini 
tapmalıdır”.

Elçin ƏHMƏDOV, 
Azərbaycan Respublikasının 

Prezidenti yanında Dövlət 
İdarəçilik Akademiyasının 

professoru, siyasi elmlər 
doktoru, “Azərbaycan 

Respublikası Dağlıq Qarabağ 
bölgəsinin Azərbaycanlı 

İcması” İctimai Birliyinin 
sədr müavini

 � Dağlıq Qarabağ bölgəsinin azərbaycanlı icması Şuşa 
şəhərinin Ermənistan silahlı qüvvələri tərəfindən işğalının   
27-ci ildönümü ilə əlaqədar bəyanat yayıb.

Bəyanatı şərh edən “Azərbaycan Res-
publikası Dağlıq Qarabağ Bölgəsinin 
Azərbaycanlı İcması” İctimai Birliyinin 
sədr müavini, professor Elçin Əhmədov 
bildirib ki, son iki yüz ildə ermənilər tarixi 
Azərbaycan torpaqları hesabına uydurma “bö-
yük Ermənistan” ideyasını həyata keçirmək 
məqsədilə 1905-1906, 1918-1920, 1948-1953, 
1988-1993-cü illərdə xalqımıza qarşı soyqı-
rımı, terror, deportasiya və etnik təmizləmə 
kimi cinayətlər törədiblər.

XX əsrin 80-ci illərinin ikinci yarısında 
Ermənistan yenidən Azərbaycanın ayrılmaz 
tərkib hissəsi olan Dağlıq Qarabağ bölgəsinə 
dair ərazi iddiaları irəli sürdü. Bununla 
yanaşı, Ermənistan SSR Ali Soveti 1989-cu 
il dekabrın 1-də Azərbaycanın suverenliyini 
kobud surətdə pozaraq DQMV-nin Ermənistan 

SSR-ə birləşdirilməsi haqqında Konstitusiyaya 
zidd qərar qəbul etdi. 1988-1992-ci illərdə 
Ermənistan silahlı qüvvələri bir-birinin ardınca 
Dağlıq Qarabağda azərbaycanlılar yaşayan 
30-dan çox yaşayış məntəqəsini işğal etdi. 
1992-ci il fevralın 26-da bütün dünyanın gözü 
qarşısında baş verən, qəddarlığı və amansızlığı 
ilə seçilən Xocalı soyqırımı isə bu təcavüzkar 
siyasətin ən qanlı və yaddaşlardan silinməyən 
səhifəsi olub.

XX əsrin sonunda monoetnik dövlət 
yaratmağa nail olan Ermənistanın təcavüzü 
nəticəsində 1992-1993-cü illərdə Azərbaycanın 
Dağlıq Qarabağ bölgəsi və onun hüdudla-
rından kənarda yerləşən Laçın, Kəlbəcər, 
Ağdam, Füzuli, Cəbrayıl, Qubadlı və Zəngilan 
rayonları zəbt edilib və hazırda Azərbaycan 
ərazisinin 20 faizindən çox hissəsi Ermənistan 

silahlı qüvvələrinin işğalı altındadır. Bütün bu 
ərazilər Ermənistan Respublikası tərəfindən 
etnik təmizləməyə məruz qalıb. Ermənistanın 
bu hərbi təcavüzü nəticəsində Azərbaycanın 
işğal olunmuş ərazilərindən 1 milyondan çox 
azərbaycanlı öz doğma torpağından məcburən 
köçkün düşüb. Bütün dövrlərdə olduğu kimi, 
ermənilərin həyata keçirdiyi bu işğalçılıq 
siyasəti kütləvi qırğınlarla müşayiət olunub, 
nəticədə 20 min azərbaycanlı həlak olub, 50 
min nəfər isə müxtəlif dərəcəli xəsarət alaraq 
əlil olub.

Bu cinayətlərin içərisində 27 il bundan 
əvvəl - 1992-ci il mayın 8-də Ermənistan 
silahlı qüvvələrinin hərbi təcavüzü nəticəsində 
Azərbaycanın tarixi mədəniyyət mərkəzi olan 
Şuşa şəhəri və rayonun 30 kəndi işğal edilib 
və dağıdılıb, 195 nəfər dinc sakin həlak olub, 
165 nəfər yaralanıb, itkin düşüb, 58 nəfərin 
taleyi haqqında isə heç bir məlumat yoxdur. 
Nəticədə, Şuşa rayonunun 24 mindən artıq 
əhalisi öz doğma torpağından məcburən 
köçkün düşərək Azərbaycanın 58 rayonunda 
məskunlaşıb.

Ermənistan silahlı qüvvələrinin təcavüzü 
nəticəsində Azərbaycan tarixində mühüm yer 
tutan, canlı təbiət muzeyi və abidələr şəhəri 
olan Şuşanın 25 məktəbi, 31 kitabxanası, 20 
səhiyyə müəssisəsi, 17 klubu, 8 mədəniyyət 
evi, 4 texnikumu, 2 institut filialı, 7 uşaq 
bağçası, 4 kinoteatrı, 5 mədəniyyət və istirahət 
parkı, 2 sanatoriyası, turist bazası, 2 mehman-
xanası, Azərbaycan Xalçası Dövlət Muzeyinin 
filialı, Şuşa Dövlət Dram Teatrı, Şuşa Televizi-

yası, Şərq musiqi alətləri fabriki, Dövlət Rəsm 
Qalereyası, Uşaq Sağlamlıq Məktəbi talan 
edilib, yandırılıb və dağıdılıb. 

Bununla yanaşı, Azərbaycanın işğal 
olunmuş ərazilərində Ermənistan tərəfindən 
atılan qeyri-qanuni addımlar, qanunsuz 
səfərlər, görüntü xatirinə keçirilən tədbirlər, 
məskunlaşdırma siyasətinin aparılması və 
demoqrafik tərkibin qəsdən dəyişdirilməsi, 
xüsusilə Şuşa şəhərində Azərbaycan xalqına 
məxsus maddi-mədəni irsin talan edilməsi 
beynəlxalq və humanitar hüququn pozulma-
sı deməkdir. İşğala qədər Şuşada memarlıq 
abidəsi sayılan 170-dən çox yaşayış binası 
və 160-dək mədəniyyət abidəsi, eləcə də 
tarixi abidələr ermənilər tərəfindən dağıdılıb, 
məbədgah və məscidlər təhqirlərə məruz qalıb, 
çox sayda nadir əlyazma nümunələri məhv 
edilib. Bunların içərisində son tunc və ilk dəmir 
dövrü abidəsi sayılan Şuşa və Şuşakənd daş 
qutusu qəbirləri, daş dövrü abidəsi olan Şuşa 
mağara düşərgəsi, XVIII əsrə dair Şuşa qala-
sının divarları, Gəncə qapısı, Qarabağ xanları 
Pənah xanın sarayı və kitabxanası, İbrahim 
xanın bürcü və qəsri, Xan sarayı və karvansa-
ray, eləcə də Azərbaycan tarixində xüsusi rol 
oynamış görkəmli şəxsiyyətlərin ev muzeyləri 
və s. tarixi mədəniyyət nümunələri erməni 
işğalçıları tərəfindən talan edilib, dağıdılıb və 
mənimsənilib. 

Ümumilikdə, 1988-1993-cü illərdə 
Ermənistanın hərbi təcavüzü nəticəsində 
Azərbaycanın tarixi, memarlıq və dini 
abidələri, xüsusilə, 600-dən çox tarixi və 

memarlıq abidəsi, onlardan 144 məbəd və 67 
məscid Ermənistan silahlı qüvvələri tərəfindən 
tamamilə dağıdılıb. Bununla yanaşı, 40 
min eksponatın qorunduğu 22 muzey, 927 
kitabxanada 4,6 milyon kitab və qiymətli 
tarixi əlyazmalar məhv edilib, o cümlədən 
Azərbaycanın tarixi irsinə aid olan qiymətli 
nümunələr muzeylərdən oğurlanaraq sonradan 
müxtəlif hərraclarda satılıb.

Şuşa şəhərinin Ermənistan silahlı qüvvələri 
tərəfindən işğalının 27-ci ildönümündə 
Azərbaycan Respublikası Dağlıq Qarabağ 
bölgəsinin 80 mindən çox, o cümlədən Şuşa 
rayonunun 34 mindən çox olan azərbaycanlıları 
beynəlxalq birliyi Azərbaycan xalqına qarşı 
bu gün də davam edən təcavüz hərəkətlərinə 
obyektiv siyasi-hüquqi qiymətin verilməsi 
üçün ölkəmizin haqlı mövqeyini dəstəkləməyə 
çağırır.

“Biz dünya ictimaiyyətini və beynəlxalq 
təşkilatları Azərbaycanın tarixi, memarlıq və 
dini abidələrin məqsədyönlü şəkildə dağıdıl-
ması, talan edilməsi və mənimsənilməsinə, 
eləcə də bu işğala son qoyulmasına çağırırıq. 
Biz humanizm ideyalarının daşıyıcısı olan 
bütün beynəlxalq təşkilatlardan tələb edirik ki, 
Ermənistanın işğalçılıq siyasətinin ifşa olunma-
sı üçün təsirli tədbirlər görülsün. Bununla yana-
şı, Ermənistanın təcavüzünün qurbanı olan bir 
milyondan çox insanın haqq səsi eşidilsin və 
pozulmuş hüquqlarımızın bərpa olunması üçün 
ermənilərin cinayətkar əməlləri beynəlxalq 
səviyyədə qınaq obyektinə çevrilsin.

Qeyd etmək vacibdir ki, Ermənistanın 

Azərbaycana qarşı təcavüzü ilə əlaqədar 1993-
cü ildə BMT Təhlükəsizlik Şurası tərəfindən 
qəbul edilmiş 822, 853, 874 və 884 saylı 
qətna-mələrdə Azərbaycanın ərazi bütövlüyü, 
suverenliyi və sərhədlərinin toxunulmazlığı-
nın zəruriliyi bir daha təsdiq olunur, Dağlıq 
Qarabağın Azərbaycanın ayrılmaz hissəsi 
olduğu bildirilir, işğalçı qüvvələrin işğal 
etdikləri Azərbaycan ərazilərindən dərhal, tam 
və qeyd-şərtsiz çıxması göstərilir. Ancaq BMT 
Təhlükəsizlik Şurasının dörd qətnaməsinə, 
Qoşulmama Hərəkatının, Avropa Şurası Par-
lament Assambleyasının, İslam Əməkdaşlıq 
Təşkilatının və eləcə də digər beynəlxalq 
təşkilatların qəbul etdiyi sənədlərə baxmaya-
raq, indiyə kimi Ermənistan Respublikasının 
açıq-aşkar hərbi işğalçılıq mövqeyi tutması uc-
batından münaqişə ölkəmizin ərazi bütövlüyü 
və suverenliyi çərçivəsində öz həllini tapmayıb.

Hesab edirik ki, münaqişənin ədalətli həlli 
Ermənistan silahlı qüvvələrinin işğal olun-
muş ərazilərdən çıxarılmasından, Azərbaycan 
Respublikasının Dağlıq Qarabağ bölgəsindən 
təcavüzə məruz qalaraq qovulmuş 80 mindən 
çox azərbaycanlının doğma torpaqlarına 
qayıtmasından sonra mümkündür. Biz, Dağlıq 
Qarabağın erməni və azərbaycanlı icmaları-
nın Azərbaycan dövlətinin sərhədləri və ərazi 
bütövlüyü çərçivəsində yenidən birlikdə sülh 
şəraitində yaşamasına inanırıq. Yalnız bu halda 
regionda davamlı və ədalətli sülh təmin oluna 
bilər”, – deyə bəyanatda bildirilir. 

AZƏRTAC

Şuşasız Qarabağ, Qarabağsız isə, 
ümumiyyətlə, Azərbaycan yoxdur

Heydər  ƏLİYEV:

Ümummilli lider Heydər Əliyev hələ Azərbaycan 
rəhbəri seçilməmişdən əvvəl ilk dəfə Şuşada 1967-
ci ildə olmuşdu. O vaxt Xankəndində (1923-1991-ci 

illərdə Stepanakert adlandırılmışdır) azərbaycanlılarla 
ermənilər arasında münaqişə olmuş və qan tökül-
müşdü. Dağlıq Qarabağda olan erməni millətçiləri üç 
azərbaycanlını vəhşicəsinə öldürmüşdülər. Həmin 
məsələni dərindən araşdırmaq üçün Heydər Əliyev 15 gün 
Dağlıq Qarabağda olmuş, eləcə də, Şuşaya getmişdi. Şuşa-
da olarkən 1905–1907, 1918–1920-ci illərdə ermənilərin 
təcavüzü nəticəsində dağıdılmış və yandırılmış evlərin 
hələ də bərpa edilmədiyini görmüşdü. O, Şuşa şəhərinin 
Azərbaycan xalqının böyük bir tarixi abidəsi, incisi kimi 
bərpa etdirilməsinin zəruriliyi qənaətinə gəlmiş və Bakıya 
qayıtdıqdan sonra şəhərin belə vəziyyətdə saxlanılması-
nın mümkünsüzlüyü barədə mülahizələrini Azərbaycan 
rəhbərlərinə söyləmişdi. 

Dağlıq Qarabağ bölgəsinin azərbaycanlı icması 
Şuşanın işğalının 27-ci ildönümü ilə əlaqədar bəyanat yayıb


